
DALAM MAHKAMAH SESYEN JENAYAH 2 GEORGETOWN            

DI DALAM NEGERI PULAU PINANG
KES SAMAN NO : 63- 01- 2008
PENDAKWA RAYA
LAWAN

SOW KUEN CHUN (KP. NO. 851219-07-5329)
ALASAN PENGHAKIMAN
[ 1 ]     Dalam kes ini,   Orang Kena Saman (OKS)  telah dituduh atas pertuduhan  seperti berikut : 
 Pertuduhan Pindaan Pertama
Bahawa kamu pada 5/6/07, di antara jam 6.52 pagi hingga 10.30 malam, di no.36, Bukit Dumbar, di dalam Daerah Timur Laut, di dalam Negeri Pulau Pinang telah memulakan komunikasi dengan menggunakan perkhidmatan aplikasi iaitu talian telefon bernombor 012-4415348 secara berulang kali kepada talian kecemasan 999 dengan atau tanpa mendedahkan identiti kamu dengan niat untuk mengganggu pegawai Telekom Malaysia Berhad. Oleh itu, kamu telah melakukan satu kesalahan di bawah Seksyen 233 (1) (b) Akta Komunikasi dan Multimedia Malaysia 1998 dan boleh dihukum dibawah Seksyen 233 (3) Akta yang sama.

 Pertuduhan Pindaan Kedua
 Bahawa kamu pada 11/6/07, di antara jam 5.40 pagi hingga 8.32 malam, di no.36, Bukit Dumbar, di dalam Daerah Timur Laut, di dalam Negeri Pulau Pinang telah memulakan komunikasi dengan menggunakan perkhidmatan aplikasi iaitu talian telefon bernombor 012-4415348 secara berulang kali kepada talian kecemasan 999 dengan atau tanpa mendedahkan identiti kamu dengan niat untuk mengganggu pegawai Telekom Malaysia Berhad. Oleh itu, kamu telah melakukan satu kesalahan di bawah Seksyen 233 (1) (b) Akta Komunikasi dan Multimedia Malaysia 1998 dan boleh dihukum dibawah Seksyen 233 (3) Akta yang sama.
 Pertuduhan Pindaan Ketiga
       Bahawa kamu  pada 14/8/07, di antara jam 8.18 pagi hingga 8.30 malam , di no.36, Bukit Dumbar, di dalam Daerah Timur Laut, di dalam Negeri Pulau Pinang telah memulakan komunikasi dengan menggunakan perkhidmatan aplikasi iaitu talian telefon bernombor 012-4415348 secara berulang kali kepada talian kecemasan 999 dengan atau tanpa mendedahkan identiti kamu dengan niat untuk mengganggu pegawai Telekom Malaysia Berhad. Oleh itu, kamu telah melakukan satu kesalahan di bawah Seksyen 233 (1) (b) Akta Komunikasi dan Multimedia Malaysia 1998 dan boleh dihukum dibawah Seksyen 233 (3) Akta yang sama.

[ 2 ]     Perbicaraaan telah dijalankan dan di akhir kes pendakwaan, mahkamah ini telah mendapati bahawa pihak pendakwaan telah berjaya membuktikan suatu kes prima facie terhadap tertuduh. Tertuduh telah dipanggil membela diri bagi ketiga-tiga pertuduhan.

[ 3 ]     Pada peringkat kes pembelaan, tertuduh telah mengaku salah terhadap pertuduhan pindaan tersebut di atas. Tertuduh di dalam pengakuan salahnya faham akan sifat dan akibat pengakuan salahnya itu. 

[ 3 ]     Secara ringkasnya fakta kes seperti di dalam keterangan saksi-saksi pendakwaan adalah seperti berikut :
1. Pada 7.9.2007. Suruhanjaya Komunikasi dan Multimedia (Suruhanjaya) telah menerima laporan daripada Telekom Malaysia mengenai beberapa panggilan palsu atau mengganggu yang diterimanya.
2. Siasatan telah dilakukan oleh Suruhanjaya dengan memperolehi maklumat daripada pengadu dan Pemberi Perkhidmatan Rangkaian iaitu Maxis berkenaan nombor-nombor telefon yang membuat panggilan-panggilan tersebut.

3. Hasil siasatan mendapati, no. telefon 012-4415348 adalah didaftarkan atas nama Sow Kuen Chun (OKS).

4. Siasatan lanjut mendapati bahawa OKS telah membuat panggilan kecemasan 999 dengan menggunakan telefon bimbitnya  012-4415348  berulang kali pada 5.6.2007 , 11.6.2007 dan 14.8.2007 tanpa mendedahkan identitinya yang mengganggu Perkhidmatan Panggilan Kecemasan 999.
 [ 4 ] Mahkamah ini telah menerima pengakuan salah OKS tersebut dan OKS telah disabitkan dengan kesalahan bagi kesemua pertuduhan.
Mitigasi 
[ 5 ]   OKS di dalam kes ini telah diwakili oleh peguambela dari Pusat Khidmat Guaman (LAC) Jawatankuasa Peguam Pulau Pinang.
[ 6 ] Di dalam mitigasi bagi pihak OKS, peguambela  menyatakan :
1. OKS berumur 24 tahun;
2. OKS sekarang bekerja di Restoran KFC;
3. Ibubapa OKS telah bercerai;
4. OKS mengalami “mild mental retardation”;

5. Pendidikan OKS setakat Tingkatan 2 (gagal dalam semua peperiksaan);

6. OKS kesal dan insaf;
7. Ini adalah kesalahan pertama OKS;
8. Mengaku salah;
9. Memohon hukuman jaminan di bawah Seksyen 294 Kanun Prosedur Jenayah atau khidmat masyarakat di bawah Seksyen 293 (1) (e) Kanun Prosedur Jenayah.
Faktor-faktor yang diambilkira/dipertimbangkan
[ 5 ]     Dalam menentukan bentuk hukuman yang bersesuaian, ianya  mestilah dinilai dan diputuskan mengikut prinsip undang-undang yang sedia ada (lihat kes Tan Kay Chen v PP (2000) 4 CLJ 492).
[ 6 ]   Dalam kes-kes jenayah, faktor yang terpenting adalah kepentingan awam.  Walaubagaimanapun kepentingan awam adalah berbeza bagi setiap kes dan bagi setiap penjenayah. Di sebabkan itu undang-undang hanya menetapkan hukuman maksima dan menyerahkan kepada mahkamah untuk menentukan hukuman yang sesuai (lihat R v Kenneth John Ball (1951) 35 Cr. App.R 164 dan New Tuck Shen v PP (1982) 1 MLJ 27);
[ 7 ] Pengakuan salah tertuduh  juga telah dipertimbangkan walaupun ianya dibuat selepas OKS di panggil membela diri. Ini adalah kerana ianya masih menjimatkan masa dan kos mahkamah serta mengelakkan kesusahan kepada pihak-pihak yang lain seperti pihak pendakwaan dan saksi (lihat kes Bachik Bin Abd Rahman v PP (2004) 2 MLJ 534;
[ 8 ]   Dalam kes ini perbuatan jenayah yang dilakukan oleh OKS merupakan suatu gangguan kepada tugas-tugas operator pusat panggilan kecemasan 999 namun ianya  tidak melibatkan kekerasan dan keganasan. 
[  9  ]     Ini merupakan kesalahan pertama OKS. OKS wajar diberi peluang untuk mengubah sikapnya untuk menjadi seorang warga yang bertanggungjawab.

[ 10 ]   Mahkamah juga memberikan pertimbangan atas masalah keluarga OKS seperti ibubapanya yang telah bercerai dan keadaan kewangannya sehinggakan beliau tidak mampu untuk melantik peguam bagi membela dirinya. Peguambela yang mewakili OKS adalah dari Pusat Khidmat Guaman (LAC) Pulau Pinang dan tidak mengenakan bayaran guaman.
[  11  ]   OKS juga telah ditahan  mengikut Seksyen 342 Kanun Prosedur Jenayah di Hospital Bahagia Ulu Kinta mulai 21.2.2008 sehingga 21.3.2008 dan disambung sehingga 21.4.2008 (selama 2 bulan) bagi tujuan pemerhatian. Mahkamah berpendapat tempoh penahanan ini perlu diambil kira dalam menjatuhkan hukuman terhadap OKS.
[ 12 ]   Apa yang jelas adalah, OKS mengalami  “mild mental retardation” sepertimana laporan perubatan (P25) yang di sediakan oleh SP14. Menurut SP14 ‘mild mental retardation’ adalah kelembapan kecerdasan otak atau kurang cerdik. Perkembangan otaknya terencat. Tetapi Ianya tidak termasuk dalam kategori gila. Percakapan OKS adalah perlahan dan daya ingatannya adalah perlahan. Tahap IQ manusia biasa adalah 100 manakala tahap IQ OKS adalah 66.
[ 13 ] Mahkamah ini  adalah tidak terikat kepada suatu hukuman sepertimana yang diperuntukkan di bawah Seksyen 233 (3) Akta Komunikasi dan Multimedia Malaysia 1998. Ini adalah kerana peruntukkan Seksyen 293 dan Seksyen 294 Kanun Prosedur Jenayah boleh dipertimbangkan oleh mahkamah sebagai pilihan dalam menjatuhkan hukuman. Dalam kes  Winston Rajah v PP (1999) 1 CLJ 315, Mahkamah menyatakan :
“The learned deputy in accord with the highest tradition of the Bar  cited several authorities indicating that the existence of a minimum sentence does not deprive this court from exercising its discretion under s. 294. I have no reason to doubt the correctness of such principle of law. The remaining question is whether the given facts and circumstances in the instant case justify such exercise”.
[ 14  ]    Berdasarkan keadaan-keadaan di atas, mahkamah berpendapat bahawa suatu hukuman denda ataupun penjara adalah tidak sesuai sebagai hukuman terhadap OKS. Oleh yang demikian, mahkamah telah mempertimbangkan pilihan yang lain iaitu peruntukan Seksyen 293 dan Seksyen 294 Kanun Prosedur Jenayah. Walaubagaimanapun memandangkan OKS telah berumur 24 tahun (lebih 21 tahun) semasa kejadian, maka Seksyen 293 Kanun Prosedur Jenayah tidak boleh di guna pakai terhadap OKS.

[ 15 ]    Mengambilkira faktor-faktor yang telah dinyatakan di atas, juga keadaan dan tingkah laku OKS di mahkamah (keadaan mental OKS), juga laporan perubatan (P25) dari Hospital Bahagia Ulu Kinta, mahkamah memutuskan suatu perintah jaminan berkelakuan baik di bawah Seksyen 294 Kanun Prosedur Jenayah adalah suatu bentuk hukuman yang paling sesuai dikenakan terhadap OKS.  
Hukuman
[ 16 ]     Berdasarkan alasan-alasan yang telah dinyatakan diatas, sebagai hukuman bagi ketiga-tiga pertuduhan, Mahkamah  dengan ini membuat perintah mengikut peruntukan Seksyen 294 Kanun Prosedur Jenayah bahawa tertuduh  hendaklah menyempurnakan suatu bon untuk berkelakuan baik selama tempoh 3 tahun dengan jaminan oleh seorang penjamin dengan jaminan sebanyak RM5,000-00 (tanpa cagaran).

